
Shri Venugopala Ashtakam

ಶ್ರೀವೇಣುಗೋಪಾಲಾಷ್ಟಕಂ

ಕಲಿತ-ಕನಕ-ಚೇಲಂ ಖಂಡಿತಾಪತ್-ಕುಚೇಲಂ
ಗಲಧೃತ-ವನಮಾಲಂ ಗರ್ವಿತಾರಾತಿ-ಕಾಲಂ .

ಕಲಿಮಲ-ಹರಶೀಲಂ ಕಾಂತಿ-ಧೂತೇಂದ್ರನೀಲಂ
ವಿನಮದವನ-ಶೀಲಂ ವೇಣುಗೋಪಾಲಮೀಡೇ .. 1..

ವ್ರಜಯುವತಿ-ವಿಲೋಲಂ ವಂದನಾನಂದಲೋಲಂ
ಕರಧೃತ-ಗುರುಶೈಲಂ ಕಂಜಗರ್ಭಾಧಿಪಾಲಂ .

ಅಭಿಮತ-ಫಲದಾನ-ಶ್ರೀಜಿತಾಮರ್ತ್ಯ-ಸಾಲಂ
ವಿನಮದವನ-ಶೀಲಂ ವೇಣುಗೋಪಾಲಮೀಡೇ .. 2..

ಘನತರ-ಕರುಣಾಶ್ರೀ-ಕಲ್ಪವಲ್ಯಾಲವಾಲಂ
ಕಲಶಜಲಧಿ-ಕನ್ಯಾ-ಮೋದಕ-ಶ್ರೀಕಪೋಲಂ .

ಶ್ವಸಿತ-ವಿನತ-ಲೋಕಾನಂತ-ದುಷ್ಕರ್ಮ-ತೂಲಂ
ವಿನಮದವನ-ಶೀಲಂ ವೇಣುಗೋಪಾಲಮೀಡೇ .. 3..

ಶುಭದ-ಸುಗುಣ-ಜಾಲಂ ಸೂರಿ-ಲೋಕಾನುಕೂಲಂ
ದಿತಿಜ-ತತಿ-ಕರಾಲಂ ದಿವ್ಯ-ದಾರಾಯಿತೇಲಂ .

ಮೃದು ಮಧುರವಚಃ ಶ್ರೀದೂರಿತ ಶ್ರೀರಸಾಲಂ (?)

ವಿನಮದವನ-ಶೀಲಂ ವೇಣುಗೋಪಾಲಮೀಡೇ .. 4..

ಮೃಗಮದ-ತಿಲಕ-ಶ್ರೀಮಧುರ ಸ್ವೀಯಫಾಲಂ (?)

ಜಗದುದಯಲಯ-ಸ್ಥಿತ್ಯಾತ್ಮಕಾತ್ಮೀಯ-ಖೇಲಂ .

ಸಕಲ-ಮುನಿಜನಾಲೀ-ಮಾನಸಾಂತರ್ಮರಾಲಂ
ವಿನಮದವನ-ಶೀಲಂ ವೇಣುಗೋಪಾಲಮೀಡೇ .. 5..

ಅಸುರ-ಹರಣ-ಖೇಲಂ ಕಂದುಕೋತ್ಕ್ಷೇಪ-ಲೀಲಂ
ವಿಲಸಿತ ಶರ ಕಾಲಂ ವಿಶ್ವ-ಪೂರ್ಣಾಂತರಾಲಂ .

ಶುಚಿರುಚಿರಯಸಶ್ರಿ(?)ಧಿಕ್ಕೃತ-ಶ್ರೀ-ಮೃಣಾಲಂ
ವಿನಮದವನ-ಶೀಲಂ ವೇಣುಗೋಪಾಲಮೀಡೇ .. 6..

ಸ್ವ-ಪರಿಚರಣ-ಲಬ್ಧ-ಶ್ರೀ-ಧರಾಶಾಧಿಪಾಲಂ
ಸ್ವಮಹಿಮ-ಲವಲೀಲಾ-ಜಾತ-ವಿಧ್ಯಂಡಗೋಲಂ .

ಶ್ರೀವೇಣುಗೋಪಾಲಾಷ್ಟಕಂ

ಗುರುತರ-ಭವದುಃಖಾನೀಕ-ವಾಃಪೂರಕೂಲಂ
ವಿನಮದವನ-ಶೀಲಂ ವೇಣುಗೋಪಾಲಮೀಡೇ .. 7..

ಚರಣ-ಕಮಲ-ಶೋಭಾ-ಪಾತಿತ-ಶ್ರೀ-ಪ್ರವಾಲಂ
ಸಕಲ-ಸುಕೃತಿ-ರಕ್ಷಾ-ದಕ್ಷ-ಕಾರುಣ್ಯ-ಹೇಲಂ .

ರುಚಿ-ವಿಜಿತ-ತಮಾಲಂ ರುಕ್ಮಿಣೀ-ಪುಣ್ಯಮೂಲಂ
ವಿನಮದವನ-ಶೀಲಂ ವೇಣುಗೋಪಾಲಮೀಡೇ .. 8..

ಶ್ರೀವೇಣುಗೋಪಾಲ ಕೃಪಾಲವಾಲ
ಶ್ರೀರುಕ್ಮಿಣೀ-ಲೋಲ ಸುವರ್ಣ-ಚೇಲ .

ಕೃತಿಂ ಮಮ ತ್ವಂ ಕೃಪಯಾ ಗೃಹೀತ್ವಾ
ಸ್ರಜಂ ಯಥಾ ಮಾಂ ಕುರು ದುಃಖದೂರಂ .. 9..

ಇತಿ ಶ್ರೀವೇಣುಗೋಪಾಲಾಷ್ಟಕಂ ಸಂಪೂರ್ಣಂ .

